
మడఁతిరొ చూచితే నిబిడమాధవి మధ్య నికుంజసద్మముం? 

బుడమిని రాలి చల్లినటు పూవులుశోభిలు; నిందుబాళిమై 

పడఁతులు కాముకేళి సలుపన్ మణితంబుల శబ్ద మేరి కె 

ప్పుడు వినరానియట్లు గొలుపుం బికముల్ కలకాకలీధ్వనుల్. 



కీరము బింబమంచుఁ గొఱికెన్ బెదవిం; బరుగెత్త వీడె నీ

భారపుఁగొప్పు; మోముశ్రమవారి కణంబులఁదోఁగెఁ;గంటకాం 

కూరము మేనఁగాటు లిడెఁ గోమలి, కంకణమార్భటింపఁగన్ 

బాఱెదవేల చిల్కకయి భ్రాంతి, ననందయుఁ బూలుగోసెడిన్ 



జాఱిన పయ్యెదం గరకిసాలముచేఁ జనుదోయిఁ జేర్చుచున్ 

వేఱొకముద్దు కేల ముడివీడిన క్రొవ్వెద దిద్దికొంచు నొ 

య్యారి సుగంధకర్దమకణాంకిత దేహముఁ బాటలోష్ఠ మొ 

ప్పారఁగ వెల్వడుం బ్రియునిహర్మ్యము కంతునిజైత్రలక్ష్మినాన్ 



కాంతుండేఁగుఁగదా విదేశమని యోకాంతా, మదీయాత్మయం 

దెంతోచింతయెసంగె; లోకహితుఁడౌ యిందీవరాప్తుండు దుః 

స్వాంతుండై కలహించుఁ; గోకిలల రమ్యాలాప సంగీతముల్ 

వంతం గూర్చు; వనానిలంబులకటా! ప్రాణంబులందీసెడున్. 



కన్నులవిల్తు కీలల వికారము పేర్చినఁ దాపశాంతికై 

పన్నిన మావిలేఁ జివురుఁబాన్పునఁ దొయ్యలి చేయినాన్చినం, 

గ్రొన్నన లెల్లమాడె; సుమకోమలగాత్ర యనంగసంజ్వరం 

బెన్నఁగ నింత యంతయని నెవ్వరికేనియు శక్యమే ధరన్.

"https://te.wikisource.org/w/index.php?title=పుట:Kavikokila-Granthamala3-Khandakavya.pdf/286&oldid=322129" నుండి వెలికితీశారు

		 ఈ పేజీలో చివరి మార్పు 7 నవంబరు 2020న 08:06కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

